
Il-Kumitat iltaqa' fil-Palazz, il-Belt Valletta, fis-07.40 p.m.

Talba

MINUTI

Il-Minuti tal-Laqgħa Nru. 084 li saret nhar it-Tlieta, 19 ta’ Ottubru 2010, ġew konfermati.  

THE CHAIRMAN (Onor. Edwin Vassallo):  Nixtieq nibda mill-ewwel billi naqralkom il-press release li lestitilna s-Segretarja tagħna ħalli jekk naraw li rridu nagħmlu xi korrezzjonijiet nagħmluhom, però jekk hawn qbil fuqha, inkunu nistgħu nipproċedu.  Mela fil-press release qed ngħidu hekk;  
“L-Onor. Edwin Vassallo, Chairman tal-Kumitat Permanenti dwar l-Affarijiet Soċjali, qed jagħmel sejħa lil dawk il-persuni li għaddew jew għaddejjin minn każijiet ta’ separazzjoni biex jiktbu lill-Kumitat dwar dawk il-problemi burokratiċi li jiltaqgħu magħhom fil-ħajja ta’ kuljum.  Dawn il-problemi għandhom ikunu relatati mal-qasam tas-servizz pubbliku u ma jkunux parti mill-proċess tal-Qorti tal-Familja.  Dan il-proċess ta’ konsultazzjoni pubblika mbagħad iwassal biex dawn il-problemi jkunu jistgħu jiġu diskussi fil-Kumitat Permanenti dwar l-Affarijiet Soċjali mal-Kapijiet ta’ Dipartimenti jew Awtoritajiet bil-għan li tinstab soluzzjoni.  
Għaldaqstant il-Kumitat Permanenti dwar l-Affarijiet Soċjali qed jilqa’ l-kummenti mill-pubbliku dwar dawn l-issues.  Sottomissjonijiet għandhom jintbagħtu lill-Kumitat sal-aħħar ta’ Jannar fuq l-indirizz elettroniku.  Il-pubbliku jista’ ukoll jikkuntattja direttament lill-Membri ta’ dan il-Kumitat kif ġej.”
Jiena kont għedt lis-Segretarja tagħna sabiex taqbad il-format tal-press release li konna ħriġna meta konna għamilna sejħa pubblika dwar il-konsultazzjoni fuq il-problemi maħluqa mill-proċess tal-Qorti tal-Familja imma din id-darba, minflok qegħdin ngħidu għall-problemi li għandhom x’jaqsmu mal-Qorti tal-Familja għax dak is-suġġett għalaqnih, qegħdin insemmu l-problemi burokratiċi.  Issa ma nafx jekk mal-kelma “burokratiċi” irridux inżidu wkoll il-kelma “proċeduri”?  
ONOR. JUSTYNE CARUANA:  Naħseb aħjar li tispjega daqxejn aktar għax inkella se tispiċċa b’ħafna problemi ta’ każijiet individwali.  
THE CHAIRMAN:  Aħna qegħdin ngħidu li dawn il-problemi jridu jkunu relatati mal-qasam tas-servizz pubbliku imma jekk xi ħadd minnkom jaħseb li għandna nżidu spjegazzjoni...
ONOR. JUSTYNE CARUANA:  Nagħtu spjegazzjoni għax inkella ħafna nies li għaddejjin minn separazzjoni jew għaddew minn separazzjoni se jiġu hawnhekk jaqsmu l-esperjenzi tagħhom magħna, li għalkemm hija xi ħaġa tajba se nkunu qegħdin niddevjaw mill-iskop li qed tgħid inti.  
THE CHAIRMAN:  Ħalli nerġgħu niftakru ftit x’ridna nagħmlu hawnhekk.  Jiena xtaqt li nerġgħu nirrepetu l-istess eżerċizzju ta’ konsultazzjoni pubblika ma’ dan is-settur ta’ nies, imma din id-darba mhux biex nisimgħu l-problemi relatati mal-proċess tal-Qorti tal-Familja fih innifsu imma biex nisimgħu fuq problemi burokratiċi u amministrattivi li jistgħu jiltaqgħu magħhom in-nies meta jmorru f’dipartimenti jew awtoritajiet. 
ONOR. JUSTYNE CARUANA:  Mela nistgħu nispjegawha aktar billi ngħidu pereżempju, fil-qasam tas-servizzi soċjali.

THE CHAIRMAN:  Li jiltaqgħu magħhom fil-ħajja ta’ kuljum bħal pereżempju, fil-qasam tas-servizzi soċjali jew benefiċċji soċjali, fil-qasam bankarju…
ONOR. JUSTYNE CARUANA:  Anke mad-dipartiment tat-taxxa x’ħin jiġu biex jimlew il-formoli tat-taxxa u għandek il-problemi li qed jinħolqu mal-Housing Authority, speċjalment dawk il-każijiet ta’ koppji li għadhom fuq il-konvenju u għadhom ma ffirmawx il-kuntratt x’ħin jisseparaw qed jiftiehmu li jbiegħu d-dar u mbagħad qed ikollhom il-problemi.  
THE CHAIRMAN:  Naqblu.  Mela “...biex jiktbu lill-Kumitat dwar dawk il-problemi burokratiċi li jiltaqgħu magħhom fil-ħajja ta’ kuljum”.  Imbagħad qegħdin ngħidu “fil-qasam tas-servizzi soċjali, bankarju, dipartiment tat-taxxa, Awtorità tad-Djar, proċeduri fid-dipartimenti eċċ.”  
ONOR. JUSTYNE CARUANA:  Anke proċeduri mal-MEPA, jiġifieri tista’ tiftaħ kemm trid.  
THE CHAIRMAN:  Imbagħad b’li nisimgħu wieħed ikun jista’ jara imma anke intom stess feel free li tiktbu u telenkaw dawk l-issues li taħsbu li huma relatati ma’ dawn in-nies.  Hopefully inkunu nistgħu ngħinu biex il-problemi li jiltaqgħu magħhom dan is-settur ta’ nies jiġu highlighted u allura jkun hawn aktar konoxxenza ta’ x’inhi l-ħajja ta’ kuljum li wieħed jista’ jgħaddi minnha.  Is-Segretarja tagħna tista’ tagħmel il-corrections li jkun hemm bżonn u jekk tridu terġa’ tgħaddihilkom bil-korrezzjonijiet li jkunu saru.  
ONOR. JOSEPH FALZON:  Sur President, ma nafx jekk hux qed tipprova tindirizza wkoll dawk il-problemi li għandhom x’jaqsmu ma’ banek għax naf li ħafna nies jgħaddu minn dawn il-problemi.  
THE CHAIRMAN:  Iva.  
ONOR. MICHAEL FARRUGIA:  Jinqalgħu ħafna affarijiet fil-qasam tas-sigurtà soċjali, speċjalment jekk ikollok persuna li tkun separata u jkollha t-tfal u din tmur tgħix mal-ġenituri tagħha.  Hemmhekk jinqalgħu problemi ta’ social assistance, social welfare, eċċ.
THE CHAIRMAN:  Issa nistgħu ngħaddu għas-suġġett li għandna llum u ċioè se nkomplu niddiskutu r-rapport tal-Kumitat li għandu x’jaqsam mal-familja u l-persuni b’diżabilità.  
“Rapport dwar ir-Rwol tal-Familja u Persuni b’Diżabilità – Inħarsu aktar id-Drittijiet u l-Interessi tal-Persuni b’Diżabilità filwaqt li jingħata aktar sapport lill-Family Carers.”

THE CHAIRMAN:  Mela se nibda naqra minn paġna 11; ħalli nerġgħu nibdew naraw l-emendi;  
“Il-politika favur l-inklużjoni soċjali hija għodda importanti sabiex persuni b’diżabilità u l-familji tagħhom ma jkunux esklużi u għaldaqstant jaqgħu fil-povertà.  Apparti li ħafna familjari huma service providers għal uliedhom, u għalhekk ma tkunx possibbli li dawn jibqgħu jaħdmu, hemm diversi spejjeż straordinarji minħabba d-diżabilità tal-persuna.  Il-familja f’din is-sitwazzjoni faċli li ssib ruħha f’riskju ta’ faqar u għalhekk qed jiġi rrakkomandat li; 
1. Il-pensjoni tal-persuni b’diżabiltà għandha tiżdied biex tagħmel tajjeb sabiex wieħed jgħix ħajja diċenti.  Minn statistika ppubblikata f’Diċembru 2009 mill-KNPD, turi li l-pensjoni tilħaq biss taħt is-sittin fil-mija tal-paga minima.  Dan ifisser li persuna b’diżabilità li qatt ma tista’ taħdem, trid jew ma tridx, ikollha tiddependi mill-familjari tagħha. 

2. Hemm bżonn li ġenituri li jkollhom joqogħdu d-dar jieħdu ħsieb lit-tfal tagħhom, għandhom jiġi rikonoxxuti u jingħatalhom il-carers pension bħalma jikkwalifikaw għal din il-pensjoni dawk il-persuni li jieħdu ħsieb lill-ġenituri anzjani tagħhom. 

3. Għall-ispejjeż straordinarji għandha tiġi introdotta d-direct payment scheme biex b’hekk kulħadd ikun moqdi skont il-ħtiġijiet tiegħu, u persuna b’diżabiltà tista’ tagħżel is-servizz hi. 

4. Għandu jkun hemm tnaqqis fit-taxxa għal dawk l-ispejjeż staordinarji li jintefqu minħabba id-diżabiltà. 

5. L-eżenzjoni tal-liċenzji tal-vetturi fil-każ ta’ familjari ta’ persuni b’diżabiltà għandhom ikunu modifikati. Il-fatt li karozzi ta’ dawn il-familjari jkunu ta’ daqs kbir huwa bżonn u mhux għażla. Il-liġi kif inhi llum teżenta t-taxxa fuq karozza waħda għal kull familja. F’każjiet fejn ikun hemm separazzjoni jew inkella familja b’aktar minn persuna waħda b’diżabiltà, ikollhom problema. 

6. Għandu jkun hemm skema fejn tingħata l-VAT lura fuq servizzi ta’ manutenzjoni fuq modifikazzjonijiet ġewwa d-dar.”
Mela ħalli nerġa’ naraha mill-bidu; “Il-politika favur l-inklużjoni soċjali hija għodda importanti sabiex persuni b’diżabilità u l-familji tagħhom ma jkunux esklużi...” issa hawnhekk irridu nżidu l-kelma “mis-soċjetà” “u għaldaqstant...” minflok ngħidu 
“jaqgħu fil-povertà”, biex inżommu l-istess ritmu li kellna f’diversi rapporti oħra ngħidu “...ma jaqgħux fir-riskju ta’ povertà”.   

ONOR. JUSTYNE CARUANA:  Element importanti biex ma jkunx hemm faqar huwa l-possibilità tax-xogħol u jien f’dan il-paragrafu m’iniex qiegħda nara xi ħaġa f’dan is-sens.  Li qed nara hawnhekk huma proposti biex taġevola jew ittejjeb il-kwalità tal-ħajja.  Dik għandu jkollha mekkaniżmu ta’ inklużjoni soċjali għax x’ħin ikollok refund tal-VAT mhux se telimina r-riskju tal-faqar imma tkun qed tgħin fil-ħajja ta’ kuljum b’mod tanġibbli.  Spejjes straordinarji tagħmilhom darba u mhux se tagħmilhom il-ħin kollu.  
THE CHAIRMAN:  Naħseb li nistgħu naqbdu chapter 3.7 kif qed jiġi propost f’dan id-dokument u ninkluduh.... 
ONOR. JUSTYNE CARUANA:  Anke chapter 3.6 għax l-empowerment u l-opportunitajiet tax-xogħol huma mezzi kif tikkumbatti l-esklużjoni soċjali u l-faqar.  
THE CHAIRMAN:  Naħseb li nistgħu ndaħħlu wkoll chapter 3.6 “Politika favur l-inklużjoni soċjali b’impenn ikbar favur xogħol u edukazzjoni.”  Jekk hemm qbil nagħmlu dak it-titlu u chapters 3.6 u 3.7 isiru parti minn chapter 3.4.  Issa nagħżlu liema sentenzi se jiġu highlighted biex nuru liema hi l-proposta tagħna.  
ONOR. JUSTYNE CARUANA:  Bullet points 3, 4, 5 and 6 huma għajnuniet imma mhumiex relatati as such mat-tfal.  
ONOR. JOSEPH FALZON:  Sur President, nifhem is-sens tas-sentenza imma naħseb li l-wording tagħha huwa xi ftit diffiċli meta qed ngħidu “ma jkunux esklużi u għaldaqstant ma jaqgħux fil-provertà.”
THE CHAIRMAN:  Ma jkunux esklużi mis-soċjetà u għaldaqstant…

ONOR. JOSEPH FALZON:  Bil-kontra trid tiġi għax l-għan tiegħek huwa li tinkludihom biex ma jaqgħux fil-povertà. 
ONOR. JUSTYNE CARUANA:  Qiegħda bil-kontra.  
THE CHAIRMAN:  L-Onor. Zammit.
ONOR. ANTHONY ZAMMIT:  Għalija nara problema fejn hemm miktub “sabiex persuni b’diżabilità u l-familji tagħhom...”  Hawnhekk għandek żewġ proceedings; għandek persuna b’diżabilità li hija miżżewġa u għandha l-familja tagħha u mbagħad għandek persuna oħra li mhijiex miżżewġa u li qiegħda tiġi megħjuna mill-familja tagħha.  Tiftakar li konna daħħalna l-konċett tal-family carers?  Hemmhekk mhux imbilli tgħid il-familji tagħhom għax il-familji tagħhom min huma?  Wara kollox jista’ jkollok lil xi ħadd li lanqas huwa tal-familja li jkun qiegħed jieħu ħsieb dik il-persuna b’diżabilità... (Interruzzjonijiet)  Allura trid tħalliha miftuħa għax taf ikollok lil xi ħadd li mhuwiex tal-familja u qed jieħu ħsieb lil xi persuna b’diżabilità li se jgħidlek għalfejn huwa mhuwiex intitolat għal dawk l-affarijiet.  Wara kollox jistgħu jkunu qegħdin f’cohabition.  Trid tħalliha wiesgħa kemm jista’ jkun.  Jekk naraw id-definizzjoni ta’ family careres insibu “membru tal-familja ta’ persuna b’diżabilità fiżika u l-family carers li jagħtu s-sapport ewlieni lil din il-persuna b’diżabilità”, jiġifieri l-family carers huma l-membri tal-familja li qegħdin jagħtu s-sapport lil din il-persuna b’diżabilità. 
THE CHAIRMAN:  Mela t-titolu se jkun dan; “Politika favur inklużjoni soċjali b’impenn ikbar favur xogħol u edukazzjoni.”  
ONOR. MICHAEL FARRUGIA:  Se ddaħħal l-edukazzjoni imma tħallihiex politika favur inklużjoni soċjali b’impenn aktar favur xogħol u edukazzjoni għax qisna se nikkonċentraw iktar fuq l-edukazzjoni!  (Interruzzjonijiet)
THE CHAIRMAN:  Ippermettuli ejjew ma nitfixklux fuq dak li qed ngħidu.  (off mike) Mela t-titolu se jibqa’ “Politika favur inklużjoni soċjali” u mbagħad se nagħmlu subheadings differenti li jinkludu xogħol, edukazzjoni u subheadings differenti għal dawn is-sitt proposti li diġà jeżistu.  L-ewwel sentenza tgħid hekk;  

“Il-politika favur inklużjoni soċjali hija għodda importanti li twassal sabiex persuni b’diżabilità u l-familji tagħhom jew persuni li jkunu qed jieħdu ħsiebhom skont iċ-ċirkostanzi ma jkunux esklużi mis-soċjetà u għaldaqstant jaqgħu fir-riskju tal-faqar.”  
Niftakar li meta konna qegħdin nagħmlu r-rapport fuq il-missirijiet l-Onor. Michael Farrugia kien ippropona – u lili kienet għoġbitni - li ndaħħlu l-kelma “probabilità” u naħseb li hawnhekk għandna nagħmlu l-istess; “u dan biex ma jaqgħux fil-possibilità tar-riskju tal-faqar.”  Is-sentenza kollha se tiġi taqra hekk;  
“Il-politika favur l-inklużjoni soċjali hija għodda importanti li twassal sabiex persuni b’diżabilità u l-familji tagħhom jew dawk il-persuni li qegħdin jieħdu ħsiebhom ma jkunux esklużi mis-soċjetà u dan biex ma jaqgħux fil-possibilità tar-riskju tal-faqar.  Apparti li ħafna familjari huma service providers għal uliedhom…”
Issa mhux bilfors għal uliedhom imma wkoll membri oħra tal-familja

ONOR. JUSTYNE CARUANA:  Din trid tiġi mibdula kompletament għax kif inhi mhux qiegħda ddoqqli.  
THE CHAIRMAN:  Ħalli naqra s-sentenza sħiħa l-ewwel;  
“Apparti li ħafna familjari huma service providers għal uliedhom u għalhekk ma tkunx possibbli li dawn jibqgħu jaħdmu, hemm diversi spejjeż straordinarji minħabba d-diżabilità tal-persuna.”.
ONOR. JUSTYNE CARUANA:  Jaħdmu jew ma jaħdmux l-ispejjeż hemm se jibqgħu.  

ONOR. FREDERICK AZZOPARDI:  Dik il-kelma “service providers”…

ONOR. JUSTYNE CARUANA:  Dawn mhumiex service providers.  Tista’ tqishom bħala care givers imma mhumiex service providers.  Jekk qabel konna qegħdin ngħidu li l-familja f’sens iktar wiesgħa jew inkella familjari jew persuna, issa ma nistgħux nillimitaw ruħna għal uliedhom.  Jiġifieri x-xogħol irid jiġi kwalifikat aħjar u d-diversi spejjeż huma addizzjonali għall-problema tan-nuqqas tal-possibilità ta’ xogħol. 
THE CHAIRMAN:  Mela ħalli nibda nipproponi:  
“Ħafna familjari huma ta’ għajnuna għal persuna b’diżabilità...”
ONOR. JUSTYNE CARUANA:  Le, inti trid tagħmilha f’dan is-sens, li l-probabilità hi li jkollok ħafna każijiet li peress li jkunu qegħdin jieħdu ħsieb persuna b’diżabilità, dawn ikollhom jieqfu mix-xogħol.  Imbagħad għandek l-ispejjeż li dawn flimkien…
THE CHAIRMAN:  “...fejn ħafna familjari li huma ta’ għajnuna għall-persuna b’diżabilità minħabba l-kura li jkunu qegħdin jagħtu lill-persuna jkollhom jieqfu jaħdmu.”  

ONOR. JUSTYNE CARUANA:  “Persuni li jieħdu ħsieb persuna b’diżabilità...” 
THE CHAIRMAN:  “Persuni li huma ta’ għajnuna għal persuna b’diżabilità…”

ONOR. JUSTYNE CARUANA:  Mhux “ta’ għajnuna” għax jekk għandek għajnuna ma jfissirx li se tieqaf mix-xogħol.
THE CHAIRMAN:  Mela ħalli naqra l-emenda:  

“Persuni li jieħdu ħsieb individwi b’diżabilità ħafna drabi jkollhom jieqfu jaħdmu.  Fil-kura li tingħata lill-persuna b’diżabilità fiżika hemm diversi spejjeż straordinarji minħabba d-diżabilità tal-persuna.”  
ONOR. PETER MICALLEF:  Fl-ewwel sentenza qed tgħid li “Il-politika favur inklużjoni soċjali hija għodda importanti sabiex persuni b’diżabilità jew familjari tagħhom jew persuni li jkunu qed jieħdu ħsiebhom ma jkunux esklużi mis-soċjetà u għaldaqstant jaqgħu fir-riskju jew fil-probabilità ta’ faqar” u mbagħad nagħmel il-premessa l-oħra fejn ngħid “Dan huwa probabli għaliex persuni b’diżabilità jkollhom diversi spejjeż iktar minn persuni normali.”  U mbagħad tkompli tgħid li “Barra minn dan il-familjari jew il-care givers tagħhom huma ta’ għajnuna għal dawn il-persuni b’diżabilità u għalhekk ikollhom jieqfu mix-xogħol.  Dan ikompli jwassal sabiex il-familji tagħhom jistgħu jaqgħu fil-probabilità ta’ faqar.”  Il-premessa li hemm iktar spejjeż indaħħalha fil-bidu wara li qed issemmi r-riskju ta’ faqar fl-ewwel sentenza.   (Interruzzjonijiet)
THE CHAIRMAN:  Ħalli naqra s-sentenza li jmiss; 
“Dan għaliex persuni li jieħdu ħsieb individwi b’diżabilità ħafna drabi jkollhom jieqfu jaħdmu kif ukoll hemm diversi spejjeż straordinarji minħabba d-diżabilità tal-persuna.”  
Is-sentenza kif inhi miktuba fid-draft titneħħa u mill-ewwel nagħmlu s-sentenza li jmiss;  “Għalhekk qed jiġi rakkomandat li…”
ONOR. JUSTYNE CARUANA:  Kieku jien nagħmilha rakkomandazzjonijiet favur l-inklużjoni soċjali.  
THE CHAIRMAN:  Imbagħad ikollok il-heading “Rakkomandazzjonijiet favur inklużjoni soċjali” u mbagħad chapter 3.6 intitolat “Ikun hemm edukazzjoni aħjar” jitneħħa u floku nagħmlu subheading “Edukazzjoni.”  Ħalli naqraw dan il-paragrafu kif inhu ħalli wieħed ikun jista’ jaħseb fl-emendi li nistgħu nagħmlu għalih;  
“Bħalissa qiegħda ssir ir-riforma fl-iskejjel speċjali u anke fl-iskejjel mainstream biex kull student jingħata għajnuna individwalizzata meħtieġa biex jilħaq il-potenzjal tiegħu.  Irridu nieħdu ħsieb li l-istudenti b’diżabilità intelletwali jkunu aktar inklużi, speċjalment meta jilħqu l-livell sekondarju.  Huwa diffiċli ħafna li dawn l-istudenti jlaħħqu mas-suġġetti akkademiċi u għalhekk hemm bżonn li l-Individual Educational Programmes jissaħħu.  
Il-qafas nazzjonali tal-kwalifiki hija għodda ta’ sistema akkreditorja li tista’ tkun addattata għall-persuni b’diżabilità li ma jilħqux il-livell meħtieġ fiż-żmien preskritt.  Aħna nixtiequ li tiġi introdotta entry level qualification biex numru ikbar ta’ studenti b’diżabilità jkunu jistgħu jikkwalifikaw għal ċertifikat rikonoxxut.  
Fiċ-ċentri ta’ matul il-jum għall-persuni b’diżabilità adulti, nissuġġerixxu li dawk il-persuni li għalqu s-60 sena jingħataw l-opportunità jimxu lejn iċ-ċentri tal-anzjani, bħalma jagħmlu anzjani oħra.  Iċ-ċentri tal-adulti għandhom jipprovdu ambjent ta’ stimolu u ta’ edukazzjoni kontinwa biex iż-żgħażagħ u l-adulti b’diżabilità jitgħallmu jkunu parti mis-soċjetà ta’ madwarhom.  Biex nilħqu dan il-għan, għandna bżonn ta’ aktar nies professjonisti u kwalifikati bħal pereżempju, occupational therapists u għalliema li jistgħu jkomplu jagħtu taħriġ edukattiv kemm akkademiku kif ukoll biex iressqu l-persuni b’diżabilità lejn id-dinja tax-xogħol.  
Il-ħarġiet ta’ filgħaxija għandhom jerġgħu jiġu introdotti għal dawk il-persuni li jattendu ċ-ċentri.  Hija ħaġa sabiħa li żagħżugħ b’diżabilità jkollu l-opportunità li joħroġ ma’ sħabu bħal kull żagħżugħ ieħor.”
ONOR. ANTHONY ZAMMIT:  Fil-fatt għamilna premessa li nagħmlu differenza bejn id-diżabilità fiżika u d-diżabilità mentali.  Dan il-paragrafu qed jidħol ħafna fuq id-diżabilità mentali u naħseb li mhuwiex postu hawnhekk għax imbagħad se nerġgħu nħawwdu l-borma u nitfgħu kollox f’borma waħda!  Nerġa’ ngħid li hawnhekk qegħdin nitkellmu fuq id-diżabilità fiżika.  
ONOR. JUSTYNE CARUANA:  Hawnhekk qegħdin nidħlu fuq id-diffikultajiet tad-diżabilità intelletwali mentri inti għandek id-diżabilità fiżika, jiġifieri hija aktar kwestjoni ta’ aċċessibilità milli…
ONOR. PETER MICALLEF:  Jista’ jkollok pereżempju, nuqqas ta’ smigħ bħala diżabilità u allura se jkollok problema fl-iskejjel.  Mela għalissa ejjew nikkonċentraw fuq id-diżabilità fiżika biss.  U hawnhekk nissuġġerixxi li ssir f’forma ta’ bullet form għax tant hawn punti li lanqas tista’ tifhem xejn kif inhi.  Pereżempju, wieħed jissuġġerixxi li tingħata aktar attenzjoni individwali għall-ħteġijiet ta’ kull persuna b’diżabilità fiżika.
ONOR. JUSTYNE CARUANA:  Pereżempju, fl-iskejjel għandek nuqqas ta’ physiotherapists, ta’ PE sessions u ta’... (Interruzzjonijiet)  Hemm bżonn ta’ aktar attenzjoni fil-qasam tal-persuni b’diżabilità fiżika....
THE CHAIRMAN:  L-ewwel sentenza nħalluha bħala preambolu fiċ-chapter tal-Edukazzjoni fejn allura se nkunu qegħdin ngħidu hekk;   
“Bħalissa  qiegħda ssir ir-riforma fl-iskejjel speċjali u anke fl-iskejjel mainstream biex kull student jingħata għajnuna individwalizzata meħtieġa biex jilħaq il-potenzjal tiegħu.”  
Hemmhekk għandna nħallu l-preambolu ta’ qabel ma jiġu r-rakkomandazzjonijiet f’dan il-qasam tal-edukazzjoni;  
“B’dawn ir-riformi rridu nieħdu ħsieb li l-istudenti b’diżabilità fiżika jkunu iktar inklużi, speċjalment meta jilħqu l-livell sekondarju.”
ONOR. ANTHONY ZAMMIT:  Jien naħseb li kollha jridu jkunu nklużi u mhux biss dawk li qegħdin fil-livell sekondarju.  Persuna b’diżabilità fiżika hija persuna normali imma li għandha diżabilità.
THE CHAIRMAN:  Naqblu.  Mela fit-tieni sentenza qed ngħidu hekk;  
“B’dawn ir-riformi rridu nieħdu ħsieb li l-istudenti b’diżabilità fiżika jkunu iktar inklużi f’kull livell ta’ edukazzjoni.”  
Imbagħad la qegħdin nitkellmu fuq li jridu jissaħħu l-individual educational programmes, it-tieni bullet point għandu jgħid hekk; 
  “Jissaħħu l-individual educational programmes.”  
ONOR. JUSTYNE CARUANA:  Jissaħħu u jiġu estiżi għax inti għandek problema fil-qasam edukattiv fil-qasam tad-diżabilità li dawn jibdew minn five plus u allura għandek bżonnhom ukoll minn minus five.  Il-compulsory age hija ta’ five years imma ta’ ħames snin ħafna drabi jkun tard wisq.  
THE CHAIRMAN:  Aħna nixtiequ li tiġi introdotta entità regolatorja li tkun...(off mike)

ONOR. JUSTYNE CARUANA:  Imma fuq din trid toqgħod attent għax din il-parti qiegħda għall-persuni b’diżabilità intelletwali.  Il-problema li hemm fis-settur edukattiv hu li persuna b’diżabilità fiżika għandha bżonn ta’ ċerta terapija waqt il-ġurnata.  U problema kbira li jiffaċċjaw dawn il-persuni u l-ġenituri tagħhom hija li biex imorru t-terapija jridu joħorġu mill-iskola u allura jitilfu l-lezzjonijiet.  U b’hekk jaqgħu xi ftit lura fl-iskola.  Soluzzjoni faċli tkun dik li parti mill-kurrikulum tal-iskejjel - peress li qed nitkellmu fuq tailor made individual educational programmes – ikun jinvolvi servizz ta’ occupational therapist, physiotherapist u forsi tobba jew speċjalisti li jistgħu jmorru jaraw lil dawn l-istudenti waqt il-ħin tal-iskola.  Jista’ jkun hemm programm sħiħ sabiex persuni b’diżabilità fiżika jkunu jistgħu jkomplu l-istudji tagħhom u fl-istess ħin jieħdu s-servizzi li għandhom bżonn minħabba d-diżabilità tagħhom fl-iskejjel.

THE CHAIRMAN:  Imma hemmhekk għandek problema loġistika...  
ONOR. JUSTYNE CARUANA:  Dan kulma hu suġġeriment.  Ħafna drabi ma tkunx trid xi makkinarju apposta imma eżerċizzju ta’ koordinament jew lezzjoni tal-Edukazzjoni Fiżika li tkun magħmula apposta għalihom.  Din hija xi ħaġa li ma teżistix fl-iskejjel tagħna.  
THE CHAIRMAN:  Bullet point oħra tkun dik… 

Onor. PETER MICALLEF:  Il-kurrikulum irid ikun imfassal b’tali mod li dawn il-persuni jkollhom iċ-ċans joqgħodu għat-terapija li għandhom bżonn.  Jekk pereżempju, hemmhekk għandhom lezzjoni tal-edukazzjoni fiżika, din il-persuna b’diżabilità ... (off mike)

ONOR. JUSTYNE CARUANA:  Għaliex le?  Bħalma jmorru s-social workers…  Il-Life Physiotherapy tista’ issir fl-iskejjel.  Il-Life Physiotherapy ħafna drabi tikkonsisti f’eżerċizzji ta’ koordinament, jiġifieri xejn ta’ barra minn hawn.  Qed ngħid hekk għax jien ix-Shadow Minister ta’ dan il-qasam u allura nisma’ kemm ilmenti kif ukoll suġġerimenti.  Jekk aħna mexjin lejn il-gymnasiums fil-kulleġġi, għalfejn m’għandux ikollna sezzjoni...  Jekk qed nitkellmu fuq infermiera fl-iskejjel, jekk qed nitkellmu fuq psyschologists fl-iskejjel...  Għalfejn m’għandniex nitkellmu fuq fiżjoterapisti?  
THE CHAIRMAN:  Ma ninsewx li aħna għadna fil-bidu ta’ dan ir-rapport u li bħala kumitat qegħdin inressqu dawn il-proposti f’isem il-ġenituri ta’ persuni b’diżabilità.  F’dan il-kuntest jien ma niddejjaqx nitlob l-aktar għal dawn in-nies.  Issa ħalliha li jista’ isir l-inqas magħhom imma jien inkun qed nitlob l-iktar li nista’.  Ma rridx inkun qisni xi filtru tat-talbiet li tawni imma qiegħed inniżżel fir-rapport it-talbiet tagħhom hekk kif tawhomli għax hawnhekk jien qiegħed nitkellem f’isimhom.  U allura wieħed jista’ ukoll ipoġġi quddiem l-eżekuttiv tal-gvern il-ħteġijiet proprji tagħhom.  Nisperaw li fi żmien 200 sena nkunu wasalna li nipprovdulhom dawn l-affarijiet!
ONOR. JUSTYNE CARUANA:  Ħafna carers jagħmlu sforzi kbar biex lit-tfal tagħhom jibagħtuhom l-iskola ħalli jkunu jistgħu jlaħħqu mat-tfal l-oħra.  Imma l-fatt li jkollhom bżonn imorru għal dawn is-sessions, u li allura jkollhom joħorġu barra mill-iskola, qed ikollhom jgħaddu minn ħafna skariġġ u jitilfu l-ħin.  Mela biex tiffranka dan kollu tista’ tieħu dan is-servizz fl-iskola stess.  
THE CHAIRMAN:  Ikunu provduti speċjalisti fil-qasam tal-fiżjoterapija fl-iskejjel infushom fejn hemm tfal b’diżabilità fiżika.   
ONOR. JUSTYNE CARUANA:  Anke l-lezzjonijiet tal-PE jistgħu jkunu ridimensjonati b’tali mod u manjiera li jkunu adattati għal dawn it-tfal b’diżabilità fiżika.  U din tkun parti mit-terapija tagħhom.  

ONOR. ANTHONY ZAMMIT:  Fil-fatt minflok lezzjonijiet tal-eżerċizzju fiżiku dawn jistgħu jagħmlu xi terapija... (off mike)
THE CHAIRMAN:  Mela qed ikun propost li l-istituzzjonijiet edukattivi jkunu iktar sensittivi għall-ħteġijiet ta’ dawn il-persuni. (Interruzzjonijiet)  Imma għalfejn qiegħda tgħid hekk?  
ONOR. JUSTYNE CARUANA:  Għax meta inti qed tgħid “aktar sensittivi” allura dak ifisser li mhumiex sensittivi?  
THE CHAIRMAN:  Li jkunu iktar sensittivi għall-ħteġijiet ta’ studenti b’diżabilità fiżika sabiex dawn ikunu iktar integrati fl-attivitajiet skolastiċi.  (off mike) 

THE CHAIRMAN:  Mid-dehra għandna xi ħsara teknika u l-microphones mhumiex jaħdmu.  Għaldaqstant se nissospendi ftit il-laqgħa sakemm nifthiemu ftit bejnietna.  (off mike)  Naħseb li għal-lum nistgħu nieqfu hawn.  Darb’oħra nkomplu bil-bullet points li qegħdin taħt il-qasam tax-xogħol u b’hekk inkunu nistgħu nagħlqu dan iċ-chapter.  Nhar it-Tlieta se jiltaqa’ l-parlament u allura aħna nistgħu niġu aġġornati għal nhar it-Tlieta.  Jekk il-parlament ma jiltaqax, awtomatikament aħna niġu aġġornati għal meta jiltaqa’ il-parlament.  Nirringrazzjakom.

Fid-8:45 p.m. id-diskussjoni fuq ir-rapport kienet interrotta u l-Kumitat aġġorna għal data li kellha titħabbar iktar tard.

